
ure bilantziko nazionalaren jatorria
konplexua da. Antonio eta Juan
Kruz De la Fuente anaiek jarri
zuten abiapuntua Gabon kantak
sortu zituztenean XVIII. mendea-

ren hondarretan. Durangar hauek –dantza-
ri eta bertsolariak biak, Juan Kruz txistulari
ere bai– abesti mordoska sortu zuten. 

Herriaren memorian gorde eta, ehun
urte geroago, Bartolomé Erzilla musikari
durangarrak partituran jarri zituen. Hala
ere, XX. mendearen hasieran ez ziren oso
ezagunak. Resurreción Mª Azkuek Otsan-
dion bertako bi laguni bertsio bat jaso eta,
ohi zuen bezala, hizkuntza alde-
tik zuzenketa batzuk jarri ziz-
kion. Jesús Guridik, 1920aren
inguruan, ahots eta pianorako
bertsioan argitara eman, eta
geroago abesbatzetarako harmo-
nizatu. Azken egokitzapen
honen bitartez zabaldu eta itsatsi
da Euskal Herri osoko memoria
musikalean. Bide konplexua
egungo bilantzikora iristeko,
mundua eta bizitza bezalakoa.

*   *   *
Mundua eta bizitza konple-

xuak dira eta ulertzeko ahalegi-
nak ez du sinplekerietarako tarte-
rik uzten. Konplexutasuna,
ordea, ez da aitzakia inork bere
burua indefinizioan utz dezan,
bizitzako arazo garrantzitsu guz-
tietan aukeratu egin behar delako.

Horrelaxe gaude egun haue-
tan, preso eta biktimen kontuan,
egunero hedabideetan batzuen eta besteen
aldeko aldarrikapenak entzun behar ditugu-
larik. Propaganda, kontu honetan, bereziki
mingarri gertatzen da. Pertsona askoren
sufrimendu mingotsaz ari garelako, samin-
duraren ertzean bizi den pertsona ugariren
alorrean. Eta propagandazaleak, euren
bitartekari kazetarien laguntza zabarraz
normalean, jo eta ke aritzen dira gure bela-
rriak, eta batez ere gure bihotzak, garrazki-
ro astintzen. Aukeratu beharra dago.

*   *   *
Herritarren oroimenak gorde du Franco-

ren garaian poliziak egindako gehiegikeria

askoren gomuta. Familiako, auzoko eta
adiskide askok pairatutako tratu txarrak,
baita Espainiako poliziak hildako lagunak
ere. 

Gogoan ditu torturatutakoak, inongo
errurik gabe espetxeratutakoak, euskal kul-
turaren alde jarduteagatik neurririk gabeko
erasoak hartutakoak, seme-alaba ikusi ahal
izateko milaka kilometro egin behar izan
dituztenak. 

Abertzale hainbaten gupida eza ere sen-
titu du, inor akabatzen zutenean edo jazar-
pena eragiten ziotenean. ETAren biktima
askoren begi izutuak nabaritu ditu hurbil.

Amorratuta batzuetan, espantuz
besteetan egoeraren zentzuga-
bekeria ulertzen ez zutela. 

Horien artean adiskide mai-
teak izan ditu, baita urrutitik
ere ikusi nahi ez zituenak ere.
Melitón Manzanas torturatzai-
leak Kongresuko Urrezko
Domina duela jakiteak ezinego-
na sortu dio. Eta Franco edo
Fraga Iribarne ohean hiltzea,
inongo barkamenik eskatu
gabe, nazkagarri gertatu zaio.
Jose María Ryan, Miguel Ángel
Blanco edo José Javier Mujika-
ren erailketak arbuiatu ditu.
Baina denboraren ibilera lauso-
tzen ari da oroitzapen pilaketa
hau.

*   *   *
Orain, Bartolomé Erzillak,

Resurrección Mª Azkuek eta
Jesús Guridik egin zuten bezala-

tsu, herritarren oroimenak gordetzen
dituen horiek denak partituran jartzeko
garaia iritsi da. Denok batera kantatzeko
moduko abesti hunkigarria sor dadin abes-
batzarako moldaketa behar dugu. Gupida-
ren harmonia aldarrikatzen duen estetikan
oinarritua, gure onenak etorkizunera
proiektatuko dituen abestia. Guridi bezala-
ko musika maisu handiak ekin behar lioke
lan horri. Izango al da horrela-
korik gure artean? Agertzen
den bitartean, neure aukera
egina dut: Hator, hator, mutil
eta neska, etxera. n

-  A Z K E N A  -

Hator, mutil, etxera

«
Bartolomé Erzillak, Resurrección

Mª Azkuek eta Jesús Guridik egin 

zuten bezalatsu, herritarren

oroimenak gordetzen dituen horiek 

denak partituran jartzeko garaia 

iritsi da. Denok batera kantatzeko 

moduko abesti hunkigarria sor 

dadin abesbatzarako 

moldaketa behar dugu

